
CHEKLANGANLARGA 
TO‘SIQSIZ TURIZM 

XIZMATLARINI TASHKIL ETISH 
ISTIQBOLLARI

Tilovmurodov Dostonbek Furqat o‘g‘li
“Alfraganus University” nodavlat oliy ta’lim tashkiloti

Xalqaro turizm menejmenti kafedrasi o‘qituvchisi 

Annotatsiya: Maqolada O‘zbekiston Respublikasida imkoniyati cheklangan odamlarga to‘siqsiz turizm xizmatlarini taklif 
qilish istiqbollari bayon etildi. Sifat parametrlarini aniqlash metodologiyasidan foydalanilgan holda imkoniyati cheklangan 
shaxslarning sayohat qilishga bo‘lgan motivlari o‘rganildi. Turizm bozorida imkoniyati cheklanganlar uchun tur mar-
shrutlarni ishlab chiqishga ta’sir etuvchi omillar ko‘rib chiqildi. Shuningdek maqolada, respublikamizda to‘siqsiz turizm 
xizmatlarini yanada rivojlantirish bo‘yicha taklif va tavsiyalar ishlab chiqilgan.

Kalit so‘zlar: turizm industriyasi, to‘siqsiz turizm, imkoniyati cheklanganlar, to‘siqsiz turizm xizmatlari, tur marshrut, turizm 
bozori, sayohat motivi.
Abstract: The article describes the prospects of offering accessible tourism services to people with disabilities in the 
Republic of Uzbekistan. The motives of people with disabilities to travel were studied using the methodology of deter-
mining qualitative parameters. Factors affecting the development of tours for people with disabilities in the tourism market 
were considered. Also, in the article, proposals and recommendations for the further development of barrier-free tourism 
services in our republic have been developed.

Key words: tourism industry, accessible tourism, disabled people, accessible tourism services, touristic route, tourism 
market, travel motivation.
Аннотация: В статье описаны перспективы предоставления доступных туристических услуг людям с ограничен-
ными возможностями в Республике Узбекистан. Мотивы людей с ограниченными возможностями к путешествию 
изучались с использованием методики определения качественных параметров. Рассмотрены факторы, влияющие 
на развитие туров для людей с ограниченными возможностями на туристическом рынке. Также в статье разрабо-
таны предложения и рекомендации по дальнейшему развитию услуг без барьерного туризма в нашей республике.

Ключевые слова: индустрия туризма, доступный туризм, люди с ограниченными возможностями, доступные тури-
стические услуги, туристический маршрут, туристический рынок, мотивация путешествия.

K I R I S H
Hozirgi kunga kelib turizm sohasi iqtisodiyotning ajralmas bo‘lagiga aylandi va buni ko‘pgina rivojlangan 

va rivojlanayotgan mamlakatlar miqyosida ko‘rsak bo‘ladi. Bu soha mamlakatimizda ham rivojlanib bormoqda. 
O‘zbekistonning barcha mintaqalarida turizm salohiyatini oshirish bo‘yicha bir qancha yangi tizim joriy qilinish 
rejalashtirilmoqda. Jumladan, 2023-yil 29-mart kuni prezident Shavkat Mirziyoyev turizm salohiyatini rivojlan-
tirish yuzasidan o‘tkazgan videoselektorda har bir viloyatning “tashrif qog‘ozi” ishlab chiqilishi, turistik mavsum 
uzaytirish, 2023-yil mamlakatning turistik salohiyatini jahonga targ‘ib qilish yili bo‘lib, bunga 100 mlrd so‘m 
ajratiladi va mahalliy, xorijlik sayyohlarni turistik manzilgohlarda qolish kunini uzaytirish va turistik daromadni 
300 million dollarga oshirish uchun chora tadbirlar olib borilmoqda [1]. Turizm zamonaviy jamiyatlarda barqaror 
rivojlanish va infratuzilmani yaxshilashning eng muhim sohalaridan biri hisoblanadi. U nomoddiy madaniyatning 
harakatlantiruvchisi bo‘lib xizmat qiladi va milliy merosning madaniy, iqtisodiy jihatlarini qo‘llab-quvvatlaydi.
Turizm har bir mamlakat uchun asosiy arteriya hisoblanadi, siyosiy va iqtisodiy taraqqiyot g‘ildiragining asosiy 
dvigateli sifatida har tomonlama rivojlanishga erishishga hamda uning mamlakatlar iqtisodiyotini yaxshilashdagi 
asosiy roliga hissa qo‘shadi. Shuningdek, u sayyohlarni turistik manzilgohning tub aholisi bilan aralashtirish 
orqali o‘zining madaniy va intellektual roliga ega. Shuning uchun turizm rivojlanib, uning tarmoqlari va vazifalari 
turli turistik talab va ehtiyojlarini qondirishga diversifikatsiyalangan [2]. Bu qiziqish sayyohlar o‘rtasidagi indi-
vidual farqlarga javob beradigan turizmning turli shakllarga olib keldi. Xalqaro turizm bozorida asosiy xizmatlar 
jismoniy va aqliy jihatdan sog‘lom bo‘lgan turli yosh va millatdagi sayyohlar uchun ishlab chilmoqda. Shuni 

ta’kidlash joizki turizm bozoridagi alohida ajralib turadigan segment imkoniyati cheklangan shaxslarga mar-
ketologlar tomonidan qisman e’tibor qaratilmoqda. Hozirgi kunga kelib butun dunyoda keksalar va nogironlar 
soni 30% ga ortib alohida yordam va xizmatlarga muhtojligi oshib bormoqda. Jahon sog‘liqni saqlash tashkiloti 
(JSST) statistik ma’lumotlariga ko‘ra, dunyo aholisining 15 foizi imkoniyati cheklangan shaxslar hisoblanadi. 
Ayni paytda dunyo bo‘ylab 700 milliondan ortiq odam nogiron. 500 milliondan ortiq odam jismoniy, aqliy yoki 
hissiy muammolarga ega. Jahon tajribasi shuni ko‘rsatadiki, harakatlanish imkoniyati cheklangan turistlar turizm 
bozorning muhim segmentini egallaydi. Evropada nogironlarning umumiy sonining taxminan 70% jismoniy va 
moliyaviy jihatdan sayohat qila olmaydi. Jahon turizm bozoridagi chet ellik sayyohlarning 7-8 foizi esa nogi-
ronlar deb belgilangan [3]. O‘zbekistonda rasman 2022-yilda 845,3 ming kishi yoki umumiy aholining 2,3 foizi 
nogironligi bo‘lgan shaxslar deb tan olingan. Jahon banki tadqiqotiga ko‘ra bu ko‘rsatkich uch va undan yuqori 
yoshdagi jami aholining 13,5 foizi nogironlikning ma’lum bir shakliga, 3,5 foizi esa nogironlikning og‘ir shakliga 
ega deb ko‘rsatilgan. Sog‘liq va imkoniyatning cheklanishi insonning hayotiga sezilarli ta’sir qiladi, uning tajri-
basiga, ijtimoiy integratsiyasiga, munosabatlariga va hatto qadriyatlar ko‘lamiga salbiy ta’sir qiladi. Imkoniyati 
cheklangan shaxslar o‘zlarining cheklovlariga qaramay, to‘liq, sifatli va to‘siqsiz hayot kechirishni xohlashadi. 
Mustaqil hayot g‘oyasi ba’zilar uchun yaqinlari tomonidan g‘amxo‘rlik qilish yoki ixtisoslashtirilgan xizmatlar 
va muassasalar bilan bog‘liq. Boshqa guruhlari esa ancha shuhratparast. Ular oila, sifatli ta’lim, yaxshi ish, 
uy-joyga ega bo‘lishni va sayohat qilishni istaydi, dunyo va boshqa madaniyatlar bilan tanishishni, shu tariqa o‘z 
hayotlarini to‘laqonli yashashga intilishadi. Ko‘pgina tadqiqotlarda nogironligi bo‘lgan shaxslar turli sohalarda 
ko‘plab qiyinchiliklarga duch kelishi ta’kidlab o‘tilgan turizm industriyasi ham shular qatorida [4]. Bugungi kunda 
turizm bozorida imkoniyati cheklangan shaxlarning sayohat qilishga bo‘lgan motivlari oshganligi sababli, turizm 
bozorida o‘ziga xos muammolarni va qiyinchiliklarni keltirib chiqarmoqda. Buning asosiy sababi sifatida imkoni-
yati cheklangan shaxslarga alohida e’tibor va xizmatlar ishlab chiqishning yetishmovchiligi deb qaralmoqda. 
Turizm bozorida imkoniyati cheklanganlar segmentining mavjudligi turizmda infratuzilma va to‘siqsiz turizm 
xizmatlarni rivojlantirish uchun yana bir asosdir. Bu segmentatsiya turizmning boshqa ishtirokchilari singari 
nafaqat turizmda kapital ishlab chiqaradi, balki mintaqalarda turizmni yanada barqaror rivojlantirishga yordam 
beradi. Maqolaning asosiy maqsadi O‘zbekiston Respublikasida imkoniyati cheklangan odamlarga to‘siqsiz 
turizm xizmatlarini taklif qilish istiqbollarini o‘rganish va yoritishdan iborat [5]. 

A D A B I Y O T L A R  T A H L I L I
To‘siqsiz turizmning umume’tirof etilgan bir nechta ta’riflari mavjud. Xorij tadqitotlariga ko‘ra ko‘pincha 

sayohat paytida alohida ehtiyojga ega bo‘lgan shaxslarning muammolariga e’tibor qaratilgan turizm turi his-
oblanadi. Bazi manbalarda esa to‘siqsiz turizm imkoniyati cheklanganlarning “maxsus ehtiyojlari” atamasi bilan 
bog‘liq bo‘lib – ularning turistik faoliyatdan to‘liq foydalanishi uchun tashkil etilgan (maxsus xizmatlar) deb yorit-
ilgan va bunaqa xizmatlarni ishlab chiqish uchun imkoniyati cheklangan shaxslarning uchta toifasi tahlil qilinadi. 
Bular:

1. Jismoniy g‘amxo‘rlikka ehtiyoji bor toifa.
2. Harakatlanishda maxsus asboblar va yaqin atrofda muolajalarni amalga oshirish imkoniyatidan foydal-

anishga ehtiyoji bor toifa.
3. Turistik obyektlar va transportlardan to‘siqsiz foydalanishga ehtiyoji bor toifa.
Bu toifalarni o‘rganish orqali imkoniyati cheklangan shaxslar - nogironlar, shu jumladan keksalar, boquv-

chisini yoqotganlar yoki kichik bolali oilalar turistik faoliyat va xizmatlardan to‘siqsiz foydalanishini osonlash-
tirishga imkoniyat yaratadigan turizm turi teb qaraladi [6]. To‘siqsiz turizm “atrof-muhit, infratuzilmalarning sifati 
(transportlar, liftlar, maxsus yo‘lakcha va zinapoyalar, restoranlar, galereyalar, muzeylar, ko‘ngilochar bog‘lar, 
madaniy meros obyektlari) va tashrif buyuradigan joyning to‘siqsizligi sayohat qilish va harkatlanishda standart 
qilib belgilangan ma’lumotlar, turistik obyektlarda imkoniyati cheklangan shaxslar harkatlanishi uchun to‘siqlar 
yo‘qligi” tushunladi. Bundan tashqari, qulaylikning yana bir komponenti uning iqtisodiy jihati, ya’ni to‘siqsiz 
turizm xizmatlarining arzonligi deb qaraladi sababi imkoniyati cheklanganlarning iqtisodiy kelib chiqish jihatini 
olganda boshqa sayyohlarga qaraganda pastroq hisoblanadi [7]. 

Turk tadqiqotchisi Zeki Akinci fikriga ko‘ra barcha turistlarning sayohatlarda har tomonlama ishtirok etishida 
turgan to‘siqlarni bartaraf etish, turizm industriyasining barcha qatlamlaridan foydalanishni ta’minlash muhim 
ko‘rsatkichdir. Turistik faoliyatni imkoniyati cheklangan shaxslarga tashkil etish jamiyatga integratsiyalash 
orqali samarali shakllanadi. Inklyuziv (hamma narsani qamrab oluvchi to‘siqsiz turizm) tushunchasi imkoniyati 
cheklanganlar turizmi o‘rniga qo‘llanilib keloyotgan atama hisoblanadi. To‘siqsiz turizm tushunchasi haqida 
yagona va universal ta‘rif yo‘qligini takidlagan. Ushbu konsepsiyaning mazmuni, albatta, jarayonda dunyoda 
qo‘llanilayotgan tatbiqlar va tadqiqotlarga mos ravishda ishlab chiqilgan. To‘siqsiz turizm tushunchasi “Uni-
versal turizm”, “Nogironlar turizmi”, “Inklyuziv turizm” va “Hamma narsa va turizm” kabi turli termologiyalar bilan 
ishlatiladi. Harakatlanish, eshitish, ko‘rish, kognitiv yoki aqliy, psixo-ijtimoiy jihatdan imkoniyati cheklangan, shu 

Sjumladan keksalar va vaqtinchalik nogironligi bo‘lgan odamlarga sayyohlik va sayohat xizmatlarini o‘z ichiga 

olgan turizmning bir turi deb ko‘rsatgan [8]. 
Rus tadqiqotchisi Anikeeva Olga Aleksandrovna esa to‘siqsiz turizm (Accessible tourism) yoki, hamma 

uchun turizm (tourism for all), yani turizm bozorining eng jadal rivojlanayotgan segmentlaridan biridir. Rus 
tilida to‘siqsiz turizm haqida ma’lumot amalda yo‘qligini ta’kidlagan. Rossiyada turizm bozorining ushbu seg-
menti “nogironlar uchun turizm” deb nomlanadi, xorijda esa “hamma uchun turizm”, “bajarilishi mumkin bo‘lgan 
turizm”, “inklyuziv turizm”, “to‘siqsiz turizm” va “paraturizm” atamalaridan foydalanadilar. ”. Terminlarning 
ma’nosi nogironlar uchun turizm nima ekanligini aniqlash 20 yildan ortiq vaqt davomida ilmiy munozaralar 
mavzusi bo‘lib kelmoqda. Bundan tashqari, “hamma uchun ochiq turizm” atamasi xalqaro me’yoriy hujjatlarda 
mustahkamlangan deb yozgan. Adabiyotlar tahliliga ko‘ra bazi mamalakatlarda to‘siqsiz turizm atamasi yangi 
termologiya deb qaralsa boshqalarida keng tarqalgan deb ifodalangan. Shuni ta’kidlash joyizki, so‘nggi statistik 
ma’lumotlarga ko‘ra, turizm bozorida to‘siqsiz turizm doimiy ravishda o‘sib bormoqda, uning salohiyatini e’ti-
borsiz qoldirish samarali biznes imkoniyatlarini e’tiborsiz qoldirish ekanligini ko‘rsatmoqda. To‘siqsiz turizm 
xizmatlarini mamlakatimizda samarali tashkil etish qo‘shni mamlakatlarga qaraganda raqobatdosh ustunlikga 
ega bo‘lishga yo‘l ochib beradi [9]. 

T A D Q I Q O T  M E T O D O L O G I YA S I
Umimiy yigirma nafar ishtirokchidan iborat intervyu olindi va sifatli parametrlari metodologiyasidan foyda-

lanib natijalar tahlil qilindi [10]. Ushbu tadqiqot ochiq savollar bilan tuzilgan intervyu shaklida amalga oshirildi. 
Buning amaliy asosi imkoniyati cheklangan shaxslar savollariga yozma javob berishdan ko‘ra og‘zaki javob 
berish samarasi yuqori hisoblanadi. Shu bilan birga suhbat natijalari kodlashtirildi, transkripsiya qilindi va shu 
jarayon asosida maqolada ko‘rsatilgan to‘siqsiz turizm xizmatlarini istiqbolli tashkil etishga oid xulosalar qil-
ingan va to‘siqsiz turizm sohasini takomillashtirishga oid aniq tavsiyalar ishlab chiqildi.

T A H L I L  V A  N A T I J A L A R
To‘siqsiz turizm mobil, vizual, eshitish va aqliy foydalanish imkoniyatini ta’minlaydi, bu esa universal tarzda 

ishlab chiqilgan to‘siqsiz turizm mahsulotlari, xizmatlari va muhitlardan foydalanuvchilarni mustaqil, teng va 
munosib sayohat qilish huquqiga egalik qilishga imkoniyat yaratadi. Sayohat hamma uchun to‘siqisz bo‘lishi 
kerakligiga urg‘u beriladi, chunki dam olish va bo‘sh vaqtni imkoniyati cheklangan yoki nogironlik holatidan qat’i 
nazar maroqli o‘tkazish har bir insonning inson huquqlaridan biri hisoblanadi. Xalqaro iqtisodiyotda to‘siqsiz 
turizm bozori o‘sib borayotgan bozor segmenti bo‘lib, u kamida ikkita afzalliklarga ega: u ijtimoiy inklyuziv-
likka olib keladi va turistik yo‘nalishlarning raqobatbardoshligini oshiradi, shuningdek, turizm sektoriga yaxshi 
moliyaviy natijalar beradi. Shu bilan birga, butun dunyo bo‘ylab mintaqalar va mamlakatlarga to‘siqsiz sayohat 
qilish imkoniyatini targ‘ib qiladi. Intervyu natijalariga ko‘ra imkoniyati cheklanganlarning sayohat qilish motivlari 
o‘rganilganda ularning ko‘pchiligi sarguzashtga boy joylarga borish, ba’zan yolg‘iz ammo yo‘riqnoma asosida 
sayohat qilish, ularning muhtojliklariga qarab to‘siqsiz turizm xizmatlaridan foydalanishni. To‘siqlarsiz yangi 
turistik manzilgohlarda yoki go‘zal eko panoramali joyda dam olish motivlari borligi aniqlandi. Qolgan qismi esa 
ish safari va kongress turizmida qatnashish istagi borligini ta’kidlashdi. Sayohat qilish uchun qanday sabab-
larga ega bo‘lishidan qat‘i nazar, bo‘sh vaqtlarini maroqli o‘tkazish muhimligini bildirishdi. Maqola natijasidan 
ko‘rinib turubdiki imkoniyati cheklanganlar ham jismonan sog‘lom odamlardek motivlari va sayohat qilishga 
ehtiyoji borligi aniqlandi. Intervyu natijalari aniqlangan kamchiliglar tahlili esa imkoniyati cheklangan shaxslar 
turizmi (to‘siqsiz turizm) uning xizmatlarini ishlab chiqishga to‘sqinlik qiluvchi bir qancha to‘siq va qiyinchiliklar 
ko‘rib chiqildi. Bularga misol qilib maxsus turmarshrutlar, mehmonxona nomerlari, transportlar va ovqatlantirish 
vasitalari aniqlandi. Shu bois, turizm sohasi bilan shug‘ullanuvchi mutasaddi tashkilotlarga yanada ko‘proq 
sa’y-harakatlari, nogironligi bo‘lgan shaxslarning ehtiyojlarini qondirish uchun, ushbu sohaning rivojlanishini 
cheklab qo‘yayotgan muammolarni bartaraf etish uchun tavsiyalar ishlab chiqildi. Buning sababi, to‘siqsiz 
turizm konsepsiyasi turizm sohasida nisbatan yaqinda paydo bo‘lganligi, imkonyati cheklanganlar uchun jozi-
bador bo‘lishi va takomillashtirish konsepsiyasi istiqbollari ishlab chiqildi.

X U L O S A  V A  T A K L I F L A R
Tadqiqot imkoniyati cheklangan shaxslar uchun to‘siqsiz turizm xizmatlarini tashik etish yo‘lidagi to‘siqlarni 

o‘rganib chiqdi. Shuningdek, tadqiqot namunasi javoblarida imkoniyati cheklanganlar toifasi, sayohat motivlari 
va turistik infratuzilmaga asoslangan nomutanosiblikni ko‘rsatdi. Natijalar shuni ko‘rsatdiki, imkoniyati cheklan-
ganlarning to‘siqsiz turizm xizmatlariga bo‘lgan ehtiyojlari yuqori. Yuqoridagi turizm bozorida to‘siqsiz turizm 
xizmatlarini tashkil etish bo‘yicha kelib chiqqan muammolarni tahlil qilgan holda to‘siqsiz turizm sohasini mam-
lakatimizda yanada rivojlantirish uchun quyidagilarni amalga oshirish lozim:

1. Turistik obyektlar va muzeylarda imkoniyati cheklanganlar uchun maxsus “yashil” yo‘lakchalar va 
harakatlanishga yo‘l-yo‘riq ko‘rsatish uchun belgilar yetarlicha emas. Bularni tashkil qilish orqali imkoni-
yati cheklanganlarni mamalakatimizga tashrif buyurishga, jalb qilishga imkoniyat yaratadi.

2. Turniketlarda - jamoat hojatxonalarida, chipta olish joylarida, ovqatlantirish vositalarida to‘siqsiz kirish 
yoki smart kirish eshiklari yetarlicha o‘rnatilmagan. Xorij texnologiyasidan foydalanib kirish va chiqish 
harakatlarini to‘siqsizlashtirish mamlakatimizda to‘siqsiz turizm xizmatlarini tashkil etishda samarali 
foyda beradi. 

3. Mehmonxona nomerlarida ornatilgan jihozlarning juda past yoki baland o‘rnatilganligi, jamoat transport-
larida imkoniyati cheklanganlar uchun kam sonli o‘rindiqlar o‘rnatilganligi ularga harakatlanish uchun 
kichik qiyinchilik va to‘siqlar keltirib chiqarmoqda. Bularni tog‘ri joylashtirish yoki transport o‘rindiqlarini 
sonini ko‘paytirishga tavsiya beriladi. 

4. Ko‘p qavatli bino va xarid zonalarida imkoniyati cheklanganlar uchun maxsus liftlarning o‘rnatilmagan-
ligi va jamoat joylarida maxsus elektr aravachalar yo‘qligi to‘siqsiz turizm xizmatlarini tashkil etishda 
asosiy resurslardan biri bo‘lib xizmat qiladigan uskunalar muammosi sifatida qaralishiga olib keladi. 

